
sþ. 60. Tillaga til þingsályktunar [36. mál]
um niðursuðuverksmiðju á Akureyri.

Flm.: Björn Jónsson, Friðjón Skarphéðinsson.

Alþingi ályktar að skora á rikisstjórnina að skipa 3 manna nefnd til að gera
áætlanir um stofnkostnað og rekstur hæfilegrar niðursuðuverksmiðju á Akureyri,
er einkum yrði ætlað að nýta smásíld þá, sem veiðist í Eyjafirði. Einnig skal nefndin
gera athuganir á öðrum vinnsluaðferðum, sem til greina gætu komið til nýtingar á
þessari veiði. Leiði athuganir nefndarinnar í ljós, að hagkvæmt sé að byggja slíka
niðursuðuverksmiðju sem að framan greinir, skal hún einnig gera tillögur um þá
fyrirgreiðslu, sem hún teldi nauðsynlega af opinberri hálfu, ef í framkvæmdir yrði
ráðizt.

Greinargerð.

Akureyringar hafa um langan aldur stundað síldveiðar á Eyjafirði. Upphaflega
voru veiðarfærin landnætur. en síðar komu herpinætur til sögunnar og þar með hin
svonefndu "nótabrúk", en þau hafa um áratuga skeið verið fastur þáttur Í atvinnu-
lífi kaupstaðarins og hafa aflað nær allrar þeirrar beitu, sem verstöðvarnar við
Eyjafjörð hafa þarfnazt, og einnig að nokkru fyrir fjarlægari staði.

Vitneskja manna um árlegar síldargöngur á Eyjafirði er því engan veginn ný.
En það er þó ekki fyrr en á allra síðustu árum, að ljóst verður, að um mjög mikið
síldarmagn er að ræða, og að því er margir telja óbrigðult mestan hluta árs eða
jafnvel árið um kring. Með þeim veiðarfærum, sem bezt þekkjast nú, eru veiðimögu-
leikar á þessu síldarmagni orðnir mjög miklir, enda öll aðstaða til veiðanna hin
ákj ósanlegasta.

Allt fram til s. l. vetrar hefur veiði svo til eingöngu verið bundin við öflun
hæfilegs heitumagns og lítils háttar til niður suðu í lítilli verksmiðju, sem framleitt
hefur sildar-i.sardínur" fyrir innanlandsmarkað. A s, 1. vetri varð hins vegar sú
hreyting á, að nokkrir hringnótabátar stunduðu síldveiðar á Inn-Eyjafirði og lögðu
afla sinn upp til bræðslu í síldarverksmiðjunni í Krossanesi, en lítið eitt til fryst-
ingar. Varð veiði í bræðslu að samanlögðu um 40000 mál, og mun útflutningsverð-
mæti mjöls og Iýsis úr þessu magni hafa numið um 5.5 millj. kr.

Þessi nýting á smásíldinni verður þó að teljast algerlega ófullnægjandi, þar sem
hér er um að ræða mjög verðmæta vöru til manneldis. Ma í því sambandi benda á,
að samkvæmt verðtilboðum erlendis frá, sem flm. er kunnugt um að liggja fyrir í
niðursoðna smásíld þeirrar tegundar, sem hér er um að ræða, mundi söluverðmæti
þess magns, er að framan er greint frá, hafa orðið um 58 millj. kr., ef það hefði
allt verið unnið í niðursuðuverksmiðju. Vitað er, að Norðmenn og fleiri þjóðir hafa
mikla: atvinnu og útflutningstekjur af niðursuðu smásíldar, sem þó er miklum mun
lakara hráefni en hér er um að ræða. Er Eyjafjarðarsíldin t. d. mun feitari (allt að
13% fitumagní) en sú síld, sem Norðmenn sjóða niður.

Flm. virðist harla sennilegt, að með því að koma upp fullkominni og stórvirkri
niðursuðuverksmiðju á Akureyri, sem einkum væri ætlað að hagnýta smásíldina í
Eyjafirði, mætti skapa nýja útflutningsgrein, sem gæfi milljónatugi í gjaldeyri og
veitti jafnframt mikla atvinnu, en á hinn bóginn er nauðsynlegt að grundvalla slíka
framkvæmd svo vel sem kostur er á, og í því skyni er þáltill. þessi fram horin, að
svo megi verða.

Enn er sú hlið á þessu máli, sem ekki skiptir minnstu máli. Full ástæða er til
að ætla, að veruleg hætta geti orðið á ofveiði ungsíldar þeirrar, sem hér er um að
ræða, ef áframhaldandi veiðar verða stundaðar í bræðslu með sílfelIt öruggari og
stórtækari veiðarfærum og vaxandi fjölda báta, en veiðar til hræðslu verða ekki
stundaðar með viðunandi árangri, nema um mikið magn sé að ræða. Fiskifræðingar
munu nú hafa gert sér þessa hættu ljósa, enda þótt þeir muni telja. að viðlíka veiði-
magn og dregið var að landi s.Lvetur sé óskaðlegt síldarstofninum. En einsætt
virðist, að hætta á ofveiði styðji mjög þá ályktun, að leita beri fremur ráða til betri
hagnýtingar ungsíldarinnar en verið hefur og auka þannig afrakstur af veiði hennar
heldur en að auka að mun veiðarnar og hætta á að skerða þannig afla fullvax-
innar síldar.


